
Sparplan vom  
Kanton Baselland 
 
In unnötigs zügs wird inverstiert und inverstiert 
Jetzt wird’s zit das öper eusi Regierig kritisiert 
Mr müesse spaare und das viellecht au zu recht 
Aber nid bi dr zuekunft das finde mir schlecht 
 
Im Baselbiet duet mr gern Strosse baue 
Will für das het mr Geld zum versaue 
Gohts aber ums Volk und d’Jugend vo hüt 
Do spart dr Kanton und zahlt überhaupt nüt 
 
Das gspart wird das kenne mr jo scho  
Aber jetzt chunt au d Bildig nüme drvo 
Höheri Semestergebüre und weniger Stunde 
Ob das d Lösig isch hei si nonig usegfunde 
 
D Muetter Ärztin dr Vater Ahwald 
So ghört sich das füre Student scho bald 
Denn bi dene Gebüre und Lebenskoste 
Gosch bald nur no Wasser und Brot go boschte 
 
Finanziere söt d Usbildig dr Staat und dr Bund 
Denn nur das isch für d Allgemeindheit wirklich gsund 
Bildig, es privileg bald isches wieder so 
Wie im Mittelalter wo nur dr Adel das het becho 
 
Mir Chnobis finde Bildig das isch wichtig  
Und göhn drum ine ganz anderi richtig 
Drum düen mir e gratis Uni uf d Bei stelle 
Wo mir im hinterst und letscht öpis verzelle 
 
Statt Mathe und dä Gschichts-Lexionen 
Düen mir dr Fasnacht 2016 biwohne 
Mir lerne d Kunst vom Waggis und sini Art 
Konfetti und Orange werfe in voller Fahrt 
 
Sogar dr Fürobe isch bi eus organisiert 
An unserer Uni-Bar wird so richtg gfiirt 
Mir stosse zäme ah uf es guets Semschter 
Mit em Chnobi Konzept und nid däm vo gester 
 
Wie das nach dr Fasnacht chunt, wüsse mir nid 
Doch an unseri Politiker hän mir ei bitt 
Sparet nid an dr Bildig unser wichtigsti Guet 
Und händ bi wichtige Entscheid eifach mol Muet! 

